[image: image4.png]Gobierno de Navarra
Oficina del Portavoz NOTA DE PRENSA





[image: image1.png]NOTA DE PRENGA






Hezkuntza Departamentuko kontseilariaren arabera, irakasleen zerrenda sistema berriari esker behin-behinekotasuna gutxituko da eta funtzio publikorako sarbidea bermatuko da, modu justuagoan

Behin-behineko irakasleen zerrendak egiteko sistema berria egiteko erabakiak ez die kalterik eginen gaur egungo behin-behineko irakasleen interesei. 
Osteguna, 2008ko urtarrilaren 24a. Aitzitik, behin-behinekotasuna desagerraraztea, irakasleen segurtasuna areagotzea eta funtzio publikorako sarbidea bermatzea izanen ditu helburu. Gainera, fakultateetatik ateratzen diren profesional berriei ateak ez ixteko bidea izan nahi du; izan ere, eskarmenturik ez izatearen ondorioz orain arte ia ez dute aukerarik izan irakaskuntza publikoan hasteko. Pérez-Nievas kontseilariaren iritziz, orain arteko sistemak mesede egin baino gehiago, kalteak eragin ditu. Eta kontseilari gisa duen egitekoa argia da: interes orokorra interes partikularraren gainetik jartzea. 

Horixe bera adierazi du Carlos Pérez-Nievasek, prentsaurrekoan, Departamentuaren aurkako helegitea aurkeztu duten sindikatuen mehatxuei erantzuteko. Hain zuzen ere, behin-behineko irakasleen zerrendak egiteko sistema berriaren ezarpena dela-eta aurkeztu dute helegitea. Oposaketak gaindituagatik plazarik ez dutenen kontratazioa lehenetsi dadin proposatzen du orain Departamentuak, eta horixe bera da, Pérez Nievas kontseilariaren iritziz, jarrerarik zuzenena, eta edozein Administraziotako departamentu guztietan egiten dutena. “Funtzionario guztiek, hala izateko, oposaketak gainditu behar dituzte. Oposaketak gainditu behar dituzte legearen, merezimenduaren eta gaitasunaren arabera. Funtzionario izateko ikasi egin behar da, eta hori bistakoa da” – esan du kontseilariak. 

Hasteko eta behin, atzo egindako batzarrari buruz mintzatu da kontseilaria. Sindikatuei batzarra egiteko baimenik ez zutela jakinarazi bazitzaien ere, Sindikatuen Eskubideei buruzko Akordioaren arabera jakinarazpena batzarra egin baino 24 ordu lehenago egin behar zela argudiatu zuten, eta epe hori bete ez zenez, batzarra egin zuten. Hala eta guztiz, araudia argia dela adierazi du kontseilariak: gisa horretako batzarrak zerbitzuari kalterik egiten ez zaionean egin behar dira, eta atzokoa eskola orduetan egin zuten. 


Bestalde, kontseilariak adierazi duenez, eskaera nahita egin diote Lehendakaritza Departamentuari edo Funtzio Publikoari, ezezkoa ematea saihesteko. Hartara, Lehendakaritza Departamentuak Hezkuntza Departamentuari bidali behar izan dio eskaria, eta izapideak direla-eta, prozedura atzeratu egin da. Eta hori bera baliatu dute, zuzentasunik gabe. 

Sindikatuek, bestalde, behin-behineko irakasleek antzinatasun osagarria kobratzeko eskubidea izan dezaten eskatu dute, eta eskaera hori ere izan du aipagai kontseilariak. Adierazi duenez, Foru Komunitateko behin-behineko langile bakar batek ere ez du kobratzen osagarri hori, eta bosturtekoei dagokienez, funtzionarioek ere ez dituzte kobratzen. Gainera, Funtzio Publikoaren eskumeneko neurria da. Bideragarritasun azterlan bat sustatuko zuela agindu zuen Departamentuak Itunean, eta dagoeneko egin eta igorri du. 

Lehentasunezko zerrendari dagokionez, kontseilariak ezeztatu egin du negoziatu ez dutela. “Gai horiek guztiak jarraipen mahaian eztabaidatu dira. Sindikatuek gai hori aztertzeko eskaera igorri zuten abenduan, eta 24 orduren buruan, haiekin bildu nintzen. Eta epe hori agintzen duen araurik ez dago (...). Kontseilari gisa, eta sindikatuei begira, erronka eta konpromisotzat hartu nituen eskarmentua ebaluatzea, zerrenda horrek nori kalte egiten dion egiaztatzea, eta irizpideak aldatzea, baldin eta herritarren gehiengoari eta interes orokorrari kalte egiten ari garela frogatu badaiteke. Ez dut uste hala denik. Ziur nago ez dela hala, eta beraz, gehiegi iruditzen zait greba orokorrera deitzea, Departamentuaren aurkako helegitea aurkeztea, etab.”
Behin-behinekoek abantailak izaten darraite 

Pérez-Nievasek aipatu duenez, oposizio lehiaketa bat dago, lehen bezalaxe, eta bertan, eskarmentua, ikastaroak, masterrak, etab. barematzen dituzte, eta noski, baita azterketa bera ere. Eta kasu horretan, behin-behineko irakasleak kanpotik etorritako beste edozein irakasle baino hobeto tratatzen dituzte; izan ere, duten eskarmentuak asko balio du, eskarmenturik gabe aurkeztu denarekin alderatuz gero. 

Kontseilariaren iritziz, sistema zaharrarekin bidegabekeria nabarmenak jazotzen ziren. Esate baterako, oposaketan emaitza bikaina atera izanagatik eskarmenturik ez zuen pertsona bat plazarik gabe gelditu zitekeen. Horixe bera gertatu zen aurreko oposaketan; hain zuzen ere, azterketan 8 atera zuen oposiziogile bat behin-behinekoen zerrendako 575. lekuan gelditu zen. 


Kontseilariak azaldu duenez, zerrenda zaharretan guztiak sartzen zituzten: oposaketa gaindituagatik plazarik ez zutenak, oposaketa gainditu ez zutenak, eta baita aurkeztu ez zirenak ere (dagoeneko zerrendetan zeudelako). Eta berriro barematzen zituzten. Aurrerantzean, oposaketa gainditu beharko da zerrendan sartzeko. Funtzionario izan nahi duenak horretarako gaitasuna duela frogatu beharko du. 


Nolanahi ere, oposaketa lehiaketan abantaila asko izaten darraite behin-behinekoek; izan ere, azterketako kalifikazioaren %40 ikastaro, master, eta abarri dagokio, eta %40aren %70 eskarmentuaren bidez eskuratzen da. Hartara, nahikoa da azterketan %10 ateratzea oposaketa gainditzeko; hau da, nahikoa da proposatzen diren bost gaietatik bat bakarrik ongi egitea. 

Noski, Administrazioan lanik egin ez duenak aukera gutxiago ditu. Azterketaren beste zati batean, gainera, unitate didaktiko bat prestatu, aurkeztu eta defendatu behar da, eta Nafarroan, proba horren ordez txosten bat egin eta kasuan kasuko ikastetxean bertan aurkezteko aukera dago (behin behinekoen %90ek 3 puntu lortu zituzten txosten horren bidez). Beraz, gainerako probak gainditzeko beste bi puntu baino ez dira behar, eta hori, behin-behinekoak ez direnek ez duten abantaila da. 

